
MINUTI
 
Il-Minuti tal-Laqgħa Nru. 12 li saret fil-21 ta’ Novembru 2018, ġew konfermati.

IĊ-CHAIRPERSON (Onor. Alex Muscat):  Insellmilkom u niskużaw ruħna ma’ dawk preżenti talli kellna nċaqilqu l-laqgħa ‘il quddiem b’ġimgħa. Nistgħu nipproċedu għall-item li għandna fuq l-aġenda llum.

DISKUSSJONI ĠENERALI DWAR IL-WASTE TO ENERGY

IĊ-CHAIRPERSON:  Kif jafu l-kollegi, f’din il-Leġislatura kellna aġenda pjuttost mimlija f’dan il-Kumitat u fil-fatt konna qegħdin niltaqgħu b’mod regolari. Illum se nitkellmu dwar ix-xogħol li diġà sar mill-Ministeru responsabbli mill-Ambjent dwar il-waste to energy fuq talba ta’ Membri ta’ dan l-istess Kumitat. Quddiemna għandna membru li kien jifforma parti mill-kumitat tekniku li kien appuntat biex jagħmel rapport dwar dan is-suġġett u se nitolbu jispjegalna x’kienu l-konklużjonijiet prinċipali li wasal għalihom il-kumitat.

Il-Ministru Herrera. 

ONOR. JOSÈ HERRERA (Ministru għall-Ambjent, Żvilupp Sostenibbli u Tibdil fil-Klima): Mr Chairman, xtaqt li l-ewwel nagħti ftit retroxena dwar kif wasalna għal dan ir-rapport li huwa frott tal-kumitat tekniku li appuntajt jien u li twaqqaf f’Lulju 2017. Fil-prinċipju qegħdin ngħidu li se jkollna faċilità waste to energy, liema faċilità se tipproċessa madwar 40% tal-iskart iġġenerat mhux riċiklabbli f’Malta, jiġifieri madwar 120,000 tunnellata fis-sena. Il-faċilità se tiġġenera madwar 69,000 megawatt fis-sena u se tuża teknoloġija magħrufa bħala moving grate incineration. Malta se tibqa’ ovvjament għaddejja bix-xogħol tagħha li tilħaq il-miri ta’ riċiklaġġ, u għalhekk għamilna l-incineration biss għal 40%. F’dan l-istadju qegħdin nipproponu wkoll –  u dan mhux xi sigriet – li idealment ikollna bżonn madwar 5,000 metru kwadru territorju li qegħdin nipproponu li jkun fil-Magħtab. Ħalli naraw x’kienu t-terms of reference tal-kumitat.

L-ewwel nett il-kumitat kellu jara jekk kienx hemm xi alternattiva iktar feasible mill-waste to energy plant, kellu janalizza r-rapporti li diġà kellna ppreparati minn SLR Ltd. – snin ilu kien sar rapport li se nirriferi għalih aktar tard – kif ukoll mill-Joint Assistance to Support Programmes in European Regions (JASPERS). Dawn it-tnejn kienu jirrikkmandaw impjant ta’ waste to energy għal Malta bħala the best way forward. Id-divirġenza kienet li JASPERS, minħabba li għandha f’moħħha l-prinċipju Ewropew tar-riċiklaġġ u t-targets tal-2030, l-2035, eċċ., riedet li jkollna mpjant iżgħar mill-kumpanija l-oħra li se tkopri aktar materjal, imma ovvjament jekk tkopri aktar materjal it-tendenza hi li ma tirriċiklax u trid tagħmel kollox refuse derived fuel (RDF) u titfa’ kollox għall-incineration u b’hekk tkun qed tmur kontra l-mixja tagħna lejn ekonomija ċirkolari. Aħna għalhekk qgħadna iżjed fuq dak li qalu JASPERS.

Il-kumitat tekniku kellu jagħtina wkoll opinjoni teknika dwar x’tip ta’ apparat għandna nużaw u jagħmluli rakkmandazzjoni on the way forward fuq l-infrastruttura. 

IĊ-CHAIRPERSON: Ministru, tista’, jekk jogħġbok, tgħidilna minn min kien kompost il-kumitat?

ONOR. JOSÈ HERRERA: Iċ-Chairman kien Mr. Tonio Montebello, li huwa s-CEO ta’ Wasteserv, is-segretarju kien il-Perit Jesmond Mugliett, u l-membri tal-kumitat kienu Dr. Kevin Gatt, Mr. Kevin Mercieca, Mr. Alfred Mifsud, Dr. Alex Sceberras, Prof. Edwin  Mallia, Mr. Martin Galea De Giovanni u Dr. Harry Vassallo. Dawn huma lkoll nies tekniċi u ambjentalisti.  

L-options li kellna kienu, jew li ma nagħmlu xejn u kull tmien snin nagħmlu barriera oħra – xi ħaġa li biha tkun qed tikser id-direttivi, il-prinċipji u l-politika kollha Ewropea li trid tirriċikla u li trid tniżżel dak li jidħol fil-landfills għal madwar 20% jew 10% sa ċertu data, u allura kienet option li ma stajniex nagħżlu – kellna l-option li tesporta – li wkoll tmur kontra l-ħsieb Ewropew għax mhux qed tirriċikla imma sempliċement qed tesporta, apparti mill-fatt li l-ispiża hija waħda monumentali – u kien hemm l-option l-oħra li tagħmel waste to energy facility. L-ewwel rapport li semmejt kien sar fl-2008 taħt Amministrazzjoni oħra, imbagħad ovvjament kien hemm tliet rapporti ta’ JASPERS, u l-kumitat tekniku analizza kollox. 

Kien hemm tliet tipi ta’ impjanti li setgħu jsiru: Mechanical Biological Treatment (MBT, three plants) + Thermal treatment using a Fluidized Bed Reactor;  MBT (one plant) + Thermal treatment using a Grate firing System; u MBT (three plants) + Export of Refuse Derived Fuel (RDF). Aħna għażilna t-tieni waħda; ovvjament it-tielet waħda mhijiex feasible. Iċ-challenges li għedtilhom biex jaraw kienu: If we introduce the waste to energy plant kenux se jitnaqqsulna l-isforzi tagħna li nagħmlu riċiklaġġ, u spjegajt kif le għax se nagħmlu riċiklaġġ biss sa 40%; id-daqs tal-impjant, jiġifieri kemm għandu jieħu tunnellati, u għedna madwar 120,000 tunnellata; il-kwestjoni tal-emissjonijiet għax illum hemm direttivi u regolamenti tal-Ewropa dwar kemm jista’ ikollok emissjonijiet minn impjant bħal dan u allura persentaġġ qawwi mill-investiment se jkun biex ikollok capturing tal-emissjonijiet; x’tip ta’ teknoloġija, jiġifieri x’se jiġri mir-residue; kemm għandna bżonn art għall-impjant per se u fejn se jsir l-impjant;  u x’teknoloġiji qegħdin jużaw pajjiżi żgħar oħra. 

Dak huwa in a nutshell  fejn wasalna, jiġifieri ħadna d-deċiżjoni u għandna l-applikazzjoni qiegħda f’fażi ta’ konsultazzjoni quddiem l-Environment and Resources Authority (ERA), u jekk m’iniex sejjer żball sal-aħħar ta’ Jannar tispiċċa l-consultation  phase. Naturalment għandna għaġġla kbira biex inlestu dan il-proġett għas-sempliċi fatt li l-ispazju fil-landfill tagħna huwa limitat ħafna u qegħdin nagħmlu sforz qawwi biex sas-sena 2023 ikollna dan il-proġett on the ball. 

IĊ-CHAIRPERSON: Grazzi. Sur Mercieca, nitolbok tispjegalna x-xogħol li għamiltu fil-kumitat. 

IS-SUR KEVIN MERCIECA: Jiena naħdem l-ERA u kont membru fuq dan il-kumitat tekniku.  Bħala outcome tal-kumitat ma naħsibx li għandi ħafna xi nżid ma’ dak li qal il-Ministru għax ta overview dettaljata ħafna ta’ fejn wasalna. Forsi nista’ ngħidilkom ftit iżjed dwar kif ħdimna. Bħala kumitat iltqajna ħames darbiet u fost affarijiet oħra, rajna x’faċilitajiet għandha Wasteserv u x’faċilitajiet oħra hawn, rajna l-obbligi tal-pajjiż li joħorġu mil-liġijiet ambjentali tal-EU, rajna l-Waste Management Plan ta’ Malta li huwa pjan imfassal mill-Gvern għas-snin 2014-2020, rajna ż-żewġ rapporti li konna mqabbdin li naraw, jiġifieri r-rapport tal-SLR u r-rapport ta’ JASPERS, rajna wkoll varji eżempji ta’....

IĊ-CHAIRPERSON: Qed nifhem li dawn ir-rapporti kienu saru diġà.

IS-SUR KEVIN MERCIECA: Hekk hu. 

IĊ-CHAIRPERSON: X’kienu l-għanijiet tagħhom?

IS-SUR KEVIN MERCIECA: Iż-żewġ rapporti kienu jitkellmu dwar x’inċineratur għandna bżonn. Essenzjalment it-tnejn kienu waslu għall-konklużjoni li Malta għandha bżonn inċineratur; id-diverġenza bejniethom kienet dwar id-daqs tal-inċineratur, jiġifieri kemm għandu jkun  kbir u kemm hu kapaċi jipproċessa tons per annum. 

IĊ-CHAIRPERSON:  L-Onor. Cutajar.

ONOR. ROBERT CUTAJAR: Jiena segwejt dan is-suġġett, kemm mil-lat ta’ responsabilità min-naħa tal-Oppożizzjoni, kif ukoll għax ġej minn dan id-distrett partikolari u allura għandi interess doppju. Xtaqt nagħmel xi domandi biex niċċaraw ċerti dubji u mistoqsijiet li saru mill-pubbliku u li forsi s’issa għadhom mhumiex imwieġba.  L-ewwel nett tista’, jekk jogħġbok, tgħid jekk sarx selection exercise dwar is-sit partikolari? Jekk le, għaliex il-Gvern iddeċieda li jmur fuq il-Magħtab?  Tista’ tgħid jekk din id-deċiżjoni hijiex qed tirrispetta wkoll it-terms of reference min-naħa tal-PA? Tista’ tgħid għalfejn mhux se jkun qed jinħaraq biss RDF? Il-Ministru għamel aċċenn li hemm ċerta għaġġla dwar dan l-inċineratur. X’inhuma t-timeframes ta’ meta qegħdin ngħidu li mistenni jibda jaħdem,  ġaladarba kif kulħadd jaf, il-landfill hija mimlija? 

Il-Ministru għamel riferenza wkoll għal rapport partikolari li sar matul l-Amministrazzjoni mmexxija minn Lawrence Gonzi.  Intom, jew il-Gvern, ħadtu in konsiderazzjoni xi rapporti oħra li seta’ kien hemm, jew ħadtu xi riferenzi minnhom li setgħu jgħinu wkoll għad-deċiżjoni?  Il-Ministru semma wkoll l-inkonvenjent li jista’ joħloq.  X’konsultazzjonijiet saru, u f’liema livell se jkomplu jsiru konsultazzjonijiet, l-ewwel u qabel kollox mal-Kunsill Lokali ta’ fejn qiegħed is-sit, cioè n-Naxxar? Dan l-inċineratur se jkun qed jeffettwa wkoll numru ta’ residenti oħra, fosthom lokalitajiet li prattikament imissu, bħal Pembroke, San Ġiljan, San Pawl il-Baħar u b’xi mod ukoll l-Iklin, anke vis-à-vis l-irjieħat.
 
ONOR. JOSÈ HERRERA:  Xtaqt ngħaddi kumment żgħir qabel ma jirrispondi s-Sur Mercieca.  Site selection exercise sar, fis-sens li ġie determinat u ngħatajt il-parir – fil-fatt  ingħata pubblikament, jiġifieri m’għandix għalfejn inżomm lura – li l-aħjar post fejn isir huwa fejn hemm il-landfill illum, għal raġunijiet loġistiċi, il-fatt li huwa ħdejn il-baħar, il-fatt li diġà huwa degradat, eċċ.  Għal dak li jirrigwarda l-irjieħat, hemm l-applikazzjoni u dawn l-aspetti qegħdin jiġu evalwati mill-ERA. Li wieħed żgur jista’ jikkonkludi – almenu mill-pariri li ngħatajt – hu li hemmhekk diġà hemm inkonvenjent għax għandek landfill u allura dejjem se jkollok riħa – timminimizza kemm timminimizza u tieħu miżuri kemm tieħu miżuri tip ta’ riħa se jkollok dejjem, speċjalment meta jkollok ir-riħ qiegħed ħażin, anke minħabba l-fatt li dejjem se jkollok ċertu ammont ta’ materjal organiku li jipproduċi l-methane u l-methane għandu r-riħa tiegħu –... Parti sostanzjali mill-investiment tal-inċineratur qiegħed hemmhekk biex jagħmel capping fuq l-emissions, u allura inti timmitiga tista’ l-inkonvenjent mhux iżżidu. 

Dwar x’miżuri għandhom jittieħdu jew le, hemm ir-regolatur, però l-idea hi li timmitiga l-inkonvenjent, iċċekken l-ispazju li għandek bżonn tuża, ma jkollokx dak l-istorage kollu ta’ RDF li għandna hemmhekk – ħafna minnu jispiċċa jiġi esportat meta nsibu fejn nesportawh – u allura għandek il-periklu li jista’ jaqbad in-nar. L-RDF fih innifsu combusts very easily. Fil-fatt l-Ingilterra u pajjiżi oħra fejn għandhom RDF stored ikollhom fires on a weekly basis. Aħna m’għandniex fejn naħżnuh għax Malta fiha 320 kilometru kwadru, u allura ħadna miżuri biex nesportawh għax kieku ma nesportawhx jista’ jkollna ħruq anke tal-apparat.  Is-sabiħ tal-inċineratur huwa li l-inkonvenjent se  jiġi mmitigat drastikament. 

ONOR. ROBERT CUTAJAR: Ministru, l-Oppożizzjoni jista’ jkollha kopja tal-istudju dwar is-site selection li semmejt?

IĊ-CHAIRPERSON: Onor. Cutajar, jien nogħbod inkun politiku, però kif taf int, l-Oppożizzjoni ma daħlitx f’dan l-eżerċizzju. Id-dokument li qassmitilkom is-Segretarja tal-Kumitat huwa dokument pubbliku u ilu aċċessibbli għal kulħadd online mis-sajf li għadda. Jien ma nafx jekk qrajtx il-konklużjonijiet ta’ dan ir-rapport qabel ġejt hawnhekk, però jekk le ngħidlek – filwaqt li ngħidlek li għandek kull dritt tagħmel il-mistoqsijiet li trid – li dan fih ir-risposti għad-domandi li għamilt inti.

ONOR. ROBERT CUTAJAR: Anke dwar is-site selection?

IĊ-CHAIRPERSON: Kollox fih ir-rapport.

ONOR. ROBERT CUTAJAR: Tista’, jekk jogħġbok, tgħidli fejn qiegħed is-site selection exercise report għax jien ma sibtux.

IS-SUR KEVIN MERCIECA:  Sur President, forsi nista’ nikkjarifika xi affarijiet mill-mistoqsijiet li saru. L-ewwel issue kienet dwar is-site selection. Fil-fatt l-SLR report, li kien wieħed miż-żewġ rapporti prinċipali li analizzajna, b’mod estensiv jidħol fis-site selection exercise u kien hemm numru ta’ siti li kienu shortlisted u ultimately ħareġ li l-iżjed sit idoneu huwa fl-akkwati tal-Magħtab. Speċifikatament fejn fil-Magħtab ma dħalniex bħala kumitat, sempliċement għedna li jrid isir fl-akkwati tal-Magħtab. Bħala parti mix-xogħol tal-kumitat rajna sewwa dan is-site selection exercise li sar mill-SLR u qbilna mal-konklużjonijiet primarji tiegħu li jkun il-Magħtab. Ovvjament aħna qbilna ma’ din il-location, suġġetta – u qiegħda mniżżla wkoll fir-rapport – għall-environmental impact assessments (EIAs) u studji oħra li jista’ jkun hemm bżonn isiru. Issa jekk tippermettuli se nilbes daqsxejn il-kappell tal-ERA – li jiena nagħmel parti minnha u li għandi responsabiltajiet fejn għandu x’jaqsam ma’ EIAs – u nikkonferma li bdew l-istudji ambjentali għal dan il-proġett. Fil-fatt ħriġna konsultazzjoni pubblika fit-30 ta’ Novembru, u se jkun hemm xahar żmien –  minħabba li hemm il-festi tajna ġimgħa extra wkoll – biex isiru l-kummenti mill-pubbliku in ġenerali. Hawnhekk għadna fi stadju ta’ scoping, jiġifieri għadna qegħdin naraw x’se nistudjaw b’mod preċiż. Ovvjament ix-xogħol tal-kumitat kien preliminari, u anke fl-istadju tal-EIA huwa obbligatorju li jkun hemm alternative assessment. Għalkemm il-kumitat ħareġ b’rakkmandazzjoni li s-site idoneu huwa l-Magħtab u x-xogħol prinċipali se jiffoka biex tiġi żviluppata faċilità fil-Magħtab, biex nottemporaw ruħna mal-obbligi tagħna tal-EIA Directive, xorta jridu jsiru studji alternattivi, u dak huwa proċess li beda, u kif qal sewwa l-Ministru, l-iscoping exercise se jiġi komplut f’Jannar. Minn hemmhekk imbagħad jibdew isiru  studji aktar dettaljati tas-siting kif ukoll ta’ impatti oħra.

Rigward il-konsultazzjoni rrid ngħid li bħala konsultazzjoni per se il-kumitat ma daħalx fiha għax ma konniex imqabbda biex nagħmlu dan. It-terms of reference tal-kumitat kienu ċari u jinsabu f’section 3.7 tar-rapport. Għalkemm fi stadju ta’ kumitat ma saritx konsultazzjoni, l-istadju tal-EIA, kemm dak regolat mill-ERA, kif ukoll dak regolat mill-PA, li għadu lanqas beda, hemm liġijiet rispettivi tal-ambjent u l-ippjanar li jirregolaw l-ammont ta’ konsultazzjoni pubblika li għandha ssir.

It-tielet mistoqsija kienet dwar li l-impjant mhux jiħħendilja RDF. L-impjant preliminarjament huwa ddisinjat biex jaħraq l-RDF u jiddisponi miż-żejjed li għandna. L-ewwel nett...

IĊ-CHAIRPERSON: Skużani se ninterrompik. Għalxiex qiegħed tirriferi meta tgħid “RDF”?

IS-SUR KEVIN MERCIECA: Refuse derived fuel, jiġifieri r-rejects li ma jiġux irriċiklati li mbagħad jintużaw għall-enerġija. Primarjament...

IĊ-CHAIRPERSON: Ippermettuli l-injoranza tiegħi fis-suġġett.  Biex anke min qed isegwina jkun jista’ jifhem iktar, dan huwa l-iskart organiku tal-borża l-bajda? 

IS-SUR KEVIN MERCIECA: Le, minn kull proċess li nagħmlu, sija jekk inhi l-borża l-bajda, sija jekk hi l-borża l-griża, kif ukoll jekk hi l-mixed bag, xi ħadd qed jisseparah u jieħu t-tajjeb nett minnu, però dejjem ikollok kontaminazzjoni. Jekk għandek biċċa karta u biċċa plastic li jixxarbu bix-xita u jeħlu ma’ xulxin u mhumiex tajbin biex tirriċiklahom, imorru bħala RDF. Fil-fatt waħda mill-ikbar diskussjonijiet li kien hemm kienet appuntu d-daqs tal-impjant. Aħna ridna nkunu ċerti li ma nirrikkmandawx lill-Ministru li nagħmlu impjant li se jkun qiegħed jiddisponi minn skart li mbagħad jiddiżinċentiva r-riċiklaġġ. Wieħed mill-underlying principles li ħdimna bihom fejn jidħol id-daqs – u kienet waħda mir-raġunijiet ukoll għalfejn iddiverġejna biex naqblu mal-konklużjonijiet ta’ JASPERS u mhux ma’ dawk ta’ SLR dwar id-daqs – kien li nkunu ċerti li qabel immorru biex ninċineraw l-iskart inkunu rriċiklajna kemm jista’ jkun, u up to the targets li hemm imposti fuqna. F’dak iż-żmien, għalkemm kienu għadhom ma ħarġux it-targets il-ġodda imma kellna biss f’idejna b’mod sod it-targets li kien hemm sas-sena 2020, antiċipajna t-targets ogħla li kellhom jidħlu f’dak li jgħidulu l-waste package tal-EU li daħlu sas-sena 2035. Fil-fatt it-targets kienu 50% u aħna antiċipajna li jrid jiġi rriċiklat 60% mill-iskart tagħna biex imbagħad ir-rejects imorru għall-inċinerazzjoni. 

IĊ-CHAIRPERSON: Jiġifieri l-impjant li qegħdin tipproponu jikkonsma, jekk qed nifhem tajjeb, madwar 40% tal-household....

IS-SUR KEVIN MERCIECA:  Tal-waste totali ġġenerat b’mod globali li mhuwiex riċiklabbli. 

ONOR. JOSÈ HERRERA: Hemm ukoll targets ta’ kemm tista’ titfa’ fil-landfill. Sas-sena 2030, jew sas-sena 2035, ma tistax titfa’ iżjed minn 20%...

IS-SUR KEVIN MERCIECA: Hemm ammont ta’ biodegradable waste li jista’...

ONOR. JOSÈ HERRERA: Ma tistax tuża landfills iżjed. 

IS-SUR KEVIN MERCIECA: Legalment mhijiex option li naħarqu iżjed minn hekk għax bħala pajjiż għandna obbligi li l-ewwel nirriċiklaw, imbagħad jekk ikun hemm xi rejects, ovvjament we deal with them, jew billi nitfgħuhom f’landfill, jew billi naħarquhom f’inċineratur li volume wise jesa’ għaxar darbiet aktar.

ONOR. JOSÈ HERRERA: Irrid ngħid li hawnhekk we’re not inventing the wheel għax apparti dan l-istudju, jien personalment ħadt konoxxenza ta’ x’qed jiġri f’pajjiżi oħra, speċjalment fl-Ewropa, fejn bażikament iktar minn 80% tal-iskart qed jiġi trattat b’dan il-mod. M’hawnx pajjiż fl-Ewropa li jirriċikla 100% l-materjal kollu. L-NGOs jistaqsu għalfejn ma nirriċiklawx kollox għax b’hekk la jkollna bżonn landfill u lanqas ikollna bżonn inċineratur. F’dinja ideali hekk tagħmel u eventwalment il-bniedem għad jasal li jkun dixxiplinat daqshekk, probabbilment sa 60 sena oħra, però li jien bħala Ministru nitfa’ dan il-piż fuq pajjiżi meta naf li huwa kważi impossibbli li naslu hemm u jekk ma naslux se jkollna backlash enormi, huwa argument itopiku li ma jwassal imkien. Lanqas l-Ewropa stess ma tesiġi hekk għax li tagħmel hu li tagħmel it-targets li taħseb li fiċ-ċirkostanzi l-pajjiżi jistgħu jilħqu magħhom, u wieħed jipprova jimxi lejhom, jekk imbagħad wieħed imur aħjar, allura tajjeb.  Però huwa kważi impossibbli li jien naqbad u ngħid li rridu nirriċiklaw kollox, għax l-ebda pajjiż ma rnexxielu jagħmel dan, aħseb u ara f’Malta fejn għandek spazju limitat, fejn m’għandniex volum biżżejjed biex nattiraw interess ekonomiku, biex nesportaw huwa ħafna iktar expensive għax imdawrin bil-baħar, għandna over population u popolazzjoni dejjem tiżdied. Jekk diġà hu diffiċli għall-pajjiżi li għandhom 120 persuna għal kull kilometru kwadru,  aħseb u ara kemm hu diffiċli aktar għalina li għandna 1,500 persuna għal kull kilometru kwadru. Jiġifieri li wieħed jimmaġina li jilħaq dak li huwa impossibbli naħseb li jkun qed jgħix f’utopia. 

IS-SUR KEVIN MERCIECA: L-aħħar domanda li saritli kienet tirrigwarda t-timeframes.  Bħala kumitat, it-terms of reference kienu close ended, u xogħolna kien li nippreparaw dan ir-rapport li għaddejnih għall-konsiderazzjoni tal-Ministru.  Il-Ministru diġà tkellem  dwar timeframes; jien ma nistax ngħid kif se jipproċedi minn hawnhekk.

ONOR. ROBERT CUTAJAR:  X’se jiġri minn issa sa meta dan ikun qed jopera, jekk kemm-il darba se jkun hemm l-approvazzjoni biex isir, peress li l-landfill hi dik li hi? 

IS-SUR KEVIN MERCIECA: Nerġa’ ngħidlek li din m’hijiex xi ħaġa li nista’ nirrispondiha jien fl-ambitu ta’ dan il-kumitat per se għax it’s beyond l-iskop tal-kumitat kif ukoll beyond l-iskop mija fil-mija tal-ERA.

ONOR. JOSÉ HERRERA: Irrid nagħmilha ċara li t-transition ma tfissirx li se jkollok inċineratur u ma jkollok xejn landfilling għax ammont żgħir ta’ landfilling dejjem se jkollok. Pereżempju, l-ash li mhuwiex hazardous tista’ titfgħu fil-landfill, tista’ anke tipproċessah aktar biex jintuża għal affarijiet oħra, u tista’ tesportah ukoll. Jiġifieri inti qed tikkrea alternattivi, imma ma jfissirx li tqum filgħodu u b’mod awtomatiku jkollok 60% tal-waste li jkun irriċiklat. L-affarijiet jieħdu ż-żmien. Jien m’iniex qed nara li l-għada li nagħmlu l-inċineratur se jieqaf il-landfilling. Li se jiġri hu li l-landfilling, jekk isir, isir fil-parametri ta’ dawk li huma miri Ewropej. Jekk il-miri Ewropej jgħidulek li sa ċertu żmien irid ikollok 10%, idealment ma jkollok xejn, però almenu ma taqbiżx dawk l-10%. 

ONOR. GODFREY FARRUGIA: Qabel xejn, qed nieħu pjaċir b’dan il-proċess ta’ trasparenza dwar l-inċineratur. Sa ftit tal-ġimgħat ilu ma nistax ngħid li kont naf it-tagħrif li sirt naf illum u huwa importanti li l-messaġġ jasal hemm barra. Waħda mill-affarijiet li tinkwetani, u milli fhimt issa ma kellkomx ir-remit għaliha – u hawnhekk tidħol anke kampanja edukattiva, naf li bħalissa għaddejja kampanja edukattiva dwar riċiklaġġ li hija tajba, ma nistax ngħid mod ieħor, u żgur li Ċetta tat-triq tgħallmet – hija r-reduction. Idealment il-mira trid tkun zero waste, jiġifieri nerġgħu mmorru għal meta jien kelli għaxar snin u l-familja tiegħi ma kenitx toħroġ landa taż-żibel, u jekk toħroġ landa taż-żibel kienu jagħżlu minn ġo fiha x’inhu tajjeb u x’inhu ħażin, verament kontra l-iġene tas-sanità, u kien kważi a zero waste process. Il-frażi reduction of waste u anke tal-plastic hija xi ħaġa li s’issa m’aħniex qegħdin nisimgħu, la min-naħa tal-ERA u lanqas min-naħa tal-Ministeru. U jien wieħed mill-appelli tiegħi huwa li jekk irridu nilħqu l-miri li qegħdin insemmu – u iva, għandhom ikunu l-isfidi tagħna bħala opportunità – bilfors li rridu ngħallmu fuq ir-reduction. Hemm l-aspett domestiku u hemm l-aspett kummerċjali. Mill-aspett kummerċjali ma jien qed nara l-ebda inizjattiva, anzi l-użu qed jiżdied, fejn jirrigwarda r-reduction in the use of plastics. Veru li qed ikun hemm inċentivi sbieħ mill-aspett rikreattiv bħal dik li kemm jista’ jkun ma nużawx bżieżaq eċċ., imma mill-aspett kummerċjali fejn hemm il-prodott innfisu u l-mod kif jipproċessawh, plastic reduction m’hemm xejn. U dan naħseb li huwa importanti. 

Meta niġu għar-reduction mill-aspett ta’ retail kummerċjali, issib li meta tixtri fis-supermarket – u jien immur għand tal-grocer kważi kuljum – kollox ikun fil-plastic. Mill-ħames oġġetti li xtrajt illum, erba’ kienu fil-plastic; il-ħobża Maltija biss ma kenitx fil-plastic, u għax għażiltha jien, għax kieku ridt stajt xtrajtha fil-plastic ukoll. M’hemmx inċentivi bħalma kien hemm fi żmienna fejn konna nieħdu l-vażett biex tal-ħanut jimlihulek biż-żejt minn ġo t-tank. Fl-Olanda, din is-sena għadu kemm fetaħ supermarket fejn ma fih xejn plastic, imma trid tieħu l-kontenitur inti biex tixtri. Dawn huma inċentivi żgħar imma li naħseb jistgħu joħolqu grace points min-naħa tal-Ministeru fejn id-dipendenza biex naħarqu tonqos. Bħala tabib lili l-aktar ħaġa li tinkwetani huwa l-melħ. Għalkemm aħna l-ħin kollu ngħidu lin-nies biex inaqqsu l-melħ, nafu li l-bniedem ma jgħix mingħajr melħ. Nafu li fil-melħ li nipproduċu mill-baħar hemm 80% ta’ microplastics.  Dan huwa l-velenu modern tas-saħħa li qed jitfagħna fejn ninsabu llum, u din id-darba qegħdin neħduh mal-melħ mhux mal-prodott innfisu.  Allura r-reduction huwa importanti. Minkejja dawn l-affarijiet fattwali, naħseb li għandu jkun hemm kampanja biex inħarsu kif se nnaqqsu. Pereżempju, għandi mmur għand tal-ħanut u ma nitolbux borża imma nieħu l-baskett miegħi? (Interruzzjonijiet) Forsi qiegħed daqsxejn out of point imma naħseb li dan huwa importanti. 

IĊ-CHAIRPERSON: Onor. Farrugia, inti kont wieħed minn dawk li stigajt din id-diskussjoni tal-lum, u tifhimnix ħażin, il-punti li qed tqajjem huma rilevanti ħafna u bħala policy ġenerali jkun jista’ jirrispondik il-Ministru... 

ONOR. GODFREY FARRUGIA: Ir-raġuni li m’għamiltx il-mistoqsijiet li kont ippreparajt – fil-fatt għandi lista’ ta’ mistoqsijiet u dalgħodu ħriġna wkoll stqarrija bil-mistoqsijiet – hija għax is-Sur Mercieca serraħli rasi fuq l-EIA.  Ma kontx naf li fit-30 ta’ Novembru ħareġ għall-konsultazzjoni pubblika; ovvjament minn dik il-konsultazzjoni se nieħdu r-risposti. Jien nippretendi li l-mistoqsijiet, li anke għamilt b’mod pubbliku, jkollna r-risposti għalihom mill-konsultazzjoni li se ssir, u huwa proprju għalhekk li ma dħaltx fihom u warrabt dak kollu li ppreparajt u spiċċajt nitkellem fuq reduction biex fl-istess ħin nagħmel suġġeriment pożittiv li r-reduction huwa importanti ħafna jekk irridu nilħqu l-miri li għamel il-Ministru li 40% biss – u  jien nemmen li anke inqas huwa possibbli – imur fl-inċineratur.  L-inċineratur huwa qisu l-fireplace tad-dar, imma aktar irfinut, ma jagħmel xejn aktar milli jaħraq il-ħmieġ tagħna stess, u biex innaqqsu l-ħmieġ tagħna, ir-reduction għandha tkun is-soluzzjoni tagħna lkoll biex insalvaw is-saħħa tal-bniedem u indirettament l-ambjent tagħna. Dak huwa l-punt li ridt inqajjem. 

ONOR. JOSÉ HERRERA: Il-plastic huwa tip ta’ skart li wieħed irid jindirizza b’mod partikolari biex jilħaq il-miri ta’ riċiklaġġ. L-ewwel nett, ngħarrfek li ftit tal-ġimgħat ilu appuntajt aġenzija ġdida li xogħolha se jkun biex tippromwovi, tintroduċi u tassisti biex ikun hemm waste streams differenti. L-ewwel waħda li se jkollna hija l-bottle refund scheme, it’s in the pipeline, u fil-fatt qabel il-Milied se jkollna konferenza stampa u se nniedu l-idea. Il-bottle refund scheme… 

ONOR. GODFREY FARRUGIA: Xejn ġdid, Ministru. Meta kont tifel min jaf kemm ġbart fliexken! 

ONOR. JOSÉ HERRERA: Onor. Farrugia, emminni meta ngħidlek li kien diffiċli ħafna għalija biex nerġa’ ndaħħal din is-sistema. Kienet nightmare, però hija importantissima, imma mhux dik biss. Inkarigajt lill-ERA biex joħorġuli politika għal single use plastic, lestewhieli, għalkemm mhijiex kompluta għall-aħħar għax qegħdin nistennew il-pożizzjoni tal-Ewropa.  Diġà għandna idea ġenerali ta’ x’se tkun is-single use plastic policy tal-Ewropa, jiġifieri diġà kkommunikat magħna l-Kummissjoni, u jien tajt direzzjoni lill-Ministeru tiegħi biex ma joqogħdux jistennew li din l-idea tgħaddi mill-proċess kollu Ewropew u ssir direttiva jew regolament, imma għandna nimxu man mano ma’ din l-idea u nilleġiżlaw dwarha. Qed isir ħafna f’dak li għandu x’jaqsam ma’ ħolqien ta’ alternattivi oħra għall-waste. 

ONOR. ROBERT CUTAJAR: Ministru, m’għandi l-ebda dubbju mill-impenn tiegħek fuq is-suġġett, però se nerġa’ mmur lura għall-ewwel mistoqsija oriġinali għax erġajt tajt titwila lejn ir-rapport. Sur Mercieca… 

IĊ-CHAIRPERSON: Ħalli nirrispondik jien.  Qiegħda f’paġna 25, paragrafu 5.7

ONOR. ROBERT CUTAJAR: Agħtini ċans, ma tafx x’inhi l-mistoqsija li se nagħmel! 

IĊ-CHAIRPERSON: Għax inti l-ewwel staqsejtni fejn fir-rapport hemm li sar site selection exercise, u jien qed nirrispondik. 

ONOR. ROBERT CUTAJAR: F’paragrafu 3.7 hemm li l-Ministru stabbilixxa dan il-kumitat fl-24 ta’ Settembru 2017. Dakinhar is-sit tal-Magħtab kien diġà qiegħed fuq il-mejda bħala s-sit identifikat? Fil-ħames punti li hawn fir-rapport li jitkellmu dwar l-items li ddiskutejtu fil-kumitat, imkien m’hemm identifikat sit. Meta ġie stabbilit dan il-kumitat l-għażla tas-sit tal-Magħtab kien diġà fatt kompjut għalikom? Jekk le, tajjeb li jkollna aċċess għar-rapport fejn sar is-site selection li finalment kien il-Magħtab. 

IS-SUR KEVIN MERCIECA: Irrid inkun ċar li t-terms of reference huma li huma, ħadd ma qalilna biex immorru nagħmlu impjant il-Magħtab. Dik nista’ nikkonfermaha bl-iżjed mod ċar, però l-SLR report fiż-żmien li ġie ssettjat is-site selection exercise which lead to Magħtab, kien sar diġà, u fil-fatt, dak kien wieħed miż-żewġ rapporti li kellna nkarigu speċifiku li naraw. 

ONR. ROBERT CUTAJAR: Dan qiegħed fid-dominju pubbliku? 

IS-SUR KEVIN MERCIECA: Is-site selection exercise ma naħsibx li huwa fid-dominju pubbliku.  L-SLR report mhuwiex fid-dominju pubbliku.

ONOR. ROBERT CUTAJAR:  Jista’ jsir pubbliku?

IS-SUR KEVIN MERCIECA:  Dik mhijiex deċiżjoni li nista’ nieħu jien. 

IĊ-CHAIRPERSON: Onor. Cutajar, għaliex l-Oppożizzjoni kellha ċans tad-deheb li tkun parti minn dan il-kumitat tekniku u ma ħassitx il-bżonn li tkun parti minn din id-diskussjoni? 

ONR. ROBERT CUTAJAR: Nippreferi jkolli risposta għall-mistoqsija tiegħi milli nwieġeb din il-mistoqsija. 
ONOR. JOSÉ HERRERA: Onor. Cutajar, xtaqt nagħmel domanda lilek biex tweġibha f’isem l-Oppożizzjoni. Fi żmienkom, il-Perit George Pullicino kien irrikkmanda li l-inċineratur isir in-naħa ta’ Marsaxlokk.  Jiġifieri għandi nifhem li l-poiżzzjoni politika tal-Oppożizzjoni hi li jekk isir inċineratur irid isir fl-inħawi ta’ Marsaxlokk, jew dawk in-naħat tan-nofsinhar ta’ Malta? Xtaqt inkun naf x’inhi l-pożizzjoni tagħkom għax ir-rapport oriġinali ta’ żmien il-Perit George Pullicino kien jgħid li hemm bżonn li jsir inċineratur u li l-inċineratur kien se jkun fih id-doppju ta’ dak li se jsir illum għax kien se jikkejterja għall-iskart kollu u mhux għal 40%, u l-idea kienet li jsir in-naħa ta’ Marsaxlokk. Xtaqt inkun naf, biex nirregola ruħi, jekk il-pożizzjoni tagħkom bħala Oppożizzjoni hijiex li tippreferu li dan l-impjant isir f’dawk in-naħat. 

ONOR. ROBERT CUTAJAR: Ministru, it-talba tiegħi kienet biex jiġi ppreżentat ir-rapport dwar is-site selection. Ma nafx għalfejn qed immorru lura għaxra, 12-il sena. Il-fatt hu li llum għandna dan ir-rapport f’idejna u jidher li l-Gvern qed iħossu skomdu biex jgħidilna kif wasal għas-site selection, irrispettivament minn x’sar għaxar snin ilu. 

IĊ-CHAIRPERSON: Huwa pubbliku, ara paragrafu 5.7 li hemm f’paġna 25 tar-rapport.

ONOR. ROBERT CUTAJAR:  Is-Sur Mercieca qed jgħidli li mhuwiex fid-dominju pubbliku bħalma ma kenux fid-dominju pubbliku numru ta’ dokumenti oħra f’dawn l-aħħar snin. (Interruzzjonijiet) Għidli fejn hemm fir-rapport… 

IĊ-CHAIRPERSON: Qed ngħidlek; paġna 25 paragrafu 5.7. 

IS-SUR KEVIN MERCIECA: Paragrafu 5.7 mhuwiex... 

IĊ-CHAIRPERSON: Imma qed isemmi s-site selection. 

ONOR. ROBERT CUTAJAR: Onor. Kollega naħseb li qed tiżvijja lil dan il-Kumitat għax is-Sur Mercieca stess qed jgħidlek li m’hemmx… 

IĊ-CHAIRPERSON: Qed ngħidlek x’hemm f’dan ir-rapport li kellkom ċans tad-deheb li tkunu parti minnu.  Id-dokumenti li inti qed tistaqsi fuqhom…

ONOR. ROBERT CUTAJAR: Le, jien m’iniex qed nistaqsi x’hemm fir-rapport. Jien qed nistaqsi għalfejn il-Gvern qed iħossu skomdu li jpoġġi fid-dominju pubbliku d-dokument dwar is-site selection. 

ONOR. CLINT CAMILLERI (Segretarju Parlamentari għall-Biedja, Sajd u Drittijiet tal-Annimali): Il-Gvern mhux qed iħossu skomdu għax saħansittra stieden lill-Oppożizzjoni sabiex ikollha Membru fuq dan il-Kumitat u kien il-Partit Nazzjonalista li ma riedx. 

ONOR. ROBERT CUTAJAR: Ma naħsibx li qed twieġbu għall-mistoqsija tiegħi. 

ONOR. CLINT CAMILLERI: Onor. Cutajar, il-Gvern offra lill-Oppożizzjoni li tkun parti mis-selection process ta’ dan il-bord, u għar-raġunijiet tiegħu l-Partit Nazzjonalista ma xtaqx ikollu rappreżentant, għalfejn issa tiġi hawnhekk u tgħid għaliex ma rridux ngħidu, eċċ.? Tliftu l-karru u issa qegħdin tippruvaw taraw kif se tirkbu fuqu!

ONOR. ROBERT CUTAJAR: Ir-residenti tan-Naxxar għandhom… 

ONOR. JOSÉ HERRERA: Onor. Cutajar, jekk bħala Oppożizzjoni għandkom xi mkien ieħor, jew tixtiequ tagħmlu rakkmandazzjoni li taħsbu li l-impjant għandu jkun xi mkien ieħor, you’re more than welcome li tagħmlu s-suġġeriment. 

ONOR. ROBERT CUTAJAR: Nistgħu narawh dan ir-rapport, Ministru? Ir-residenti, li s-Sur Kevin Mercieca kkonferma li ma saritx  konsultazzjoni magħhom u ma’ min għandu interess…

ONOR. JOSÉ HERRERA: Saret. 

ONOR. ROBERT CUTAJAR: Le, qal li mal-kunsilli lokali ma saritx konsultazzjoni. (Interruzzjonijiet) Però wara. Għaliex dan ir-rapport li jgħid għalfejn il-Gvern għażel il-Magħtab ma jitpoġġiex fid-dominju pubbliku? Bir-rispett kollu, Ministru, il-fatt li ġġib l-argument għax diġà hemm sit partikolari u nkomplu nitfgħu hemm... 
ONOR. JOSÉ HERRERA: Onor. Cutajar, teħux għalik imma din hija t-tip ta’ kritika li qed iżommkom fl-oppożizzjoni, għax l-aktar ħaġa faċli li tagħmel fid-dinja hija li tikkritika kollox, kull azzjoni li ssir tgħid li hija ħażina, imma mbagħad ma toħroġx b’alternattiva. Jien mill-ewwel ġurnata ili nitlob lill-Oppożizzjoni, inkluż lix-shadow minister li jidher li huwa ntiż ħafna fis-suġġett, biex tagħtuni post alternattiv mill-istudji li għamiltu, u minn issa qed ngħidlek li jekk tagħmlu dan is-suġġeriment, se jiġi kkunsidrat mal-oħrajn. Imma s’issa ħadd mill-Oppożizzjoni ma kien kapaċi jissuġġerixxi mqar sit alternattiv. 

ONOR. ROBERT CUTAJAR: Ministru, jista’ jkollna kopja tar-rapport dwar is-site selection? 

IĊ-CHAIRPERSON: Jaħasra r-rapport huwa pubbliku!

ONOR. ROBERT CUTAJAR: Le, qed jgħid li m’hemmx. (Interruzzjonijiet) Le, m’hemmx ir-rapport tas-site selection. Il-post magħżul hemm, mhux ir-rapport. 

ONOR. CLINT CAMILLERI: Onor. Cutajar, għaliex ma pparteċipajtux u kontu tkunu tafu kollox u kontu tkunu parti mill-proċess? 

ONOR. ROBERT CUTAJAR: Mhux dik hi l-mistoqsija. 

ONOR. CLINT CAMILLERI: Naf li mhux dik hi l-mistoqsija, imma jien qed inwieġeb id-domanda tiegħek b’domanda oħra. Għaliex intom m’aċċettajtux l-istedina tal-Gvern u kontu tkunu hemmhekk minflok toqgħod tistaqsi għaliex u mhux għaliex? 

ONOR. ROBERT CUTAJAR: Ma nafx għaliex il-Gvern qed jiddejjaq… 

IĊ-CHAIRPERSON:  Intom waqqaftu wkoll lill-Onor. Farrugia milli jipparteċipa! 

ONOR. CLINT CAMILLERI: L-ewwel tonqsu min-naħa tagħkom, imbagħad tippuntaw subgħajkom lejn il-Gvern. Bir-rispett kollu, imma naħseb li dan huwa raġunament bażwi. 

ONOR. GODFREY FARRUGIA: Ladarba qegħdin nitkellmu fuq is-site selection, irrid ngħid li personalment, waħda mill-affarijiet li tinkwetani hija l-plume. Nifhem li minn dan l-inċineratur se jkun hemm capping tal-emissions, imma jien se nitkellem mill-esperjenza tiegħi bħala sindku way back fl-1995 meta riedu jagħmlu simenterija n-naħa ta’ Ħal Far. Niftakar li jien, flimkien ma’ ħafna NGOs u anke mal-kunsilli ta’ dak iż-żmien, konna studjajna l-irjieħat, bħalma naħseb li se tistudja l-ERA fl-EIA, u konna sibna fejn kienet se tkun il-firxa tad-daħna minn dawn iċ-ċmieni, u għaldaqstant fuq liema partijiet ta’ Malta kien se jmur it-tniġġiż. Minn dak li tgħallimt dakinhar, nifhem li jekk wieħed jagħmilha Delimara ċ-chances li r-riħ jonfoħ inland fuq l-art, se jkun ħafna inqas minn meta tagħmel ċumnija li qiegħda f’nofs il-gżira. Nifhem ukoll li ħafna mit-tniġġiż lanqas se jaqa’ fuq in-Naxxar, imma se jaqa’ aktar ‘il hinn min-Naxxar; kważi l-konfini tan-Naxxar, bħas-Swieqi, Pembroke, eċċ. lanqas se jkunu mniġġża minħabba l-għoli taċ-ċumnija. Sur Mercieca, xtaqtek isserraħ ras il-poplu u tgħidilna jekk jeżistux studji xjentifiċi, la ntgħażel it-tip ta’ inċineratur, dwar fejn jista’ jaqa’ t-tniġġiż li joħroġ miċ-ċumnija. Naħseb li dan huwa importanti biex ikollna rasna mistrieħa li l-capping se jkun tajjeb meta se jkun hemm l-emissjonijiet. Il-Ministru semma 17%, u li 3% minnhom, dak li huwa l-aktar velenuż, se jinżamm.  Imma l-ieħor fejn se jmur? Lil min l-aktar jista’ jeffettwa? Se naraw tibdil fil-mard fil-popolazzjoni t’hemm isfel jekk dan se jkun fin-nofs tal-gżira minflok ikun fejn Delimara. Nifhem ukoll il-loġisitka, li bla ma trid tgħidlek li l-aħjar mod hu li l-iskart nibqgħu ntellgħuh fejn għandna ntellgħuh fil-Magħtab għax kollox diġà huwa in place u kollox huwa kif suppost, imma ‘il hinn mil-loġisitka innifisha, jekk inħarsu lejn is-saħħa tal-bniedem, jaqblilna nżommu l-loġistika fejn hi fil-Maħgtab, jew jaqblilna mmorru xi mkien ieħor fejn il-baħar imma li ma tolqotx lill-popolazzjoni daqshekk bir-riħ li se tarmi, bl-istess tip ta’ miżuri u miri li semma l-Ministru? Naħseb fl-aħħar mill-aħħar dak huwa li għandu jiġi studjat fl-EIA, u r-risposta għandha tkun waħda ċara.  Jien ma narax politika f’din il-kwestjoni, imma nara l-long term effect li se jkollha fuq il-popolazzjoni ta’ Malta u għaldaqstant il-prosperità u s-saħħa, mhux tiegħi għax jien ħajti għextha, imma tat-tfal tagħna. 

ONOR. JOSÉ HERRERA: Xtaqt nagħmel żewġ kummenti. L-ewwel nett, Onor. Farrugia, ħajtek m’għexthiex għax inti kważi daqsi; għad baqagħlna ngħixu ftit ieħor. It-tieni rrid ngħid li nifhem il-preokkupazzjoni tal-Onor. Cutajar. Ħadd ma jieħu pjaċir li hemm bżonn isir dan il-proġett, u idealment ma jkunx hemm bżonnu, imma żgur li lkoll qed naqblu li hemm bżonnu. Anke jekk ngħidu li ma naqblux fuq inċineratur, żgur li naqblu li hemm bżonn issir xi ħaġa u li mhuwiex tajjeb li nkomplu nkabbru l-landfills tagħna u nagħmlu landfill oħra. Jien tkellimt mal-Onor. Azzopardi u mal-NGOs dwar li nagħmlu miżbla oħra, u ħadd ma jridha. Jekk tridu tkunu tafu kemm hi kbira l-miżbla tistgħu tmorru fil-boardroom li għandhom il-Magħtab, fejn qisu biex jinku lin-nies, għandhom żewġ mapep kbar, waħda tal-Belt kollha li tibqa’ nieżla sal-waterfront, u l-oħra tal-Magħtab u tal-Għallis, u minnhom tista’ tara li s-sit ta’ hemmhekk huwa ikbar mill-Belt kollu sax-xatt. U allura Malta tiflaħ ikollha proġett ieħor bħal dak? Ikun sfreġju unheard of. Jien fhimt l-argument tal-Onor. Farrugia, u l-ewwel nett irrid nagħmilha ċara li l-EIA se tikkunsidra postijiet alternattivi indikati u jien bl-ebda mod ma jien se nindaħal, jew nista’ nindaħal, fuq id-deċiżjoni tal-ERA. L-ERA se tagħmel l-istudji tagħha, u serrħu raskom li l-istudji jsiru b’mod assidwu dwar feasibility o meno li jkollna mpjant hemmhekk. Dik hija xi ħaġa li jrid jagħmilha r-regolatur, u jekk ir-regolatur juża l-argument li semma l-Onor. Farrugia u jgħid li peress li dik qiegħda fiċ-ċentru eċċ., se tikkrea inkonvenjenti kbar milli kieku dan il-proġett ikun fil-ponta ta’ Malta, irid jikkunsidra wkoll li l-fatt li jekk se tibni mpjant simili mhux fejn diġà hemm landfill, mhux ħames tomniet trid imma trid ħafna aktar territorju għax trid l-ispazju fejn taħżen, kemm l-ash sakemm tesportah, kif ukoll il-ftit ash li jibqa’ li trid titfgħu f’landfill, trid iżżomm continuous supply of RDF.  Jiġifieri l-ammont ta’ spazju li trid tieħu huwa ferm ikbar, mentri l-vantaġġ li jkun hemm diġà landfill huwa li l-ispazju fejn qed jittieħed il-materjal qiegħed hemm, inti se tokkupa ħames tomniet jew ftit inqas ta’ art li hija diġà degraded f’landfill. Jiġifieri dik hija kunsiderazzjoni li mill-aspett ambjentali wieħed irid jieħu. Però having said that, l-argument li ressaq l-Onor. Farrugia żgur li se jiġi osservat mill-ERA. Fil-fatt, smajt li qed isiru studji biex jaraw liema rjieħat huma predominanti, fejn se jiġi milqut, u kemm se tiġi għolja ċ-ċumnija biex ma jkunx hemm dan it-tip ta’ impatt.  Jiġifieri dawn huma kollha kunsiderazzjonijiet li se jittieħdu.

Biex nirrispondi l-mistoqsija tal-Onor. Cutajar, irrid ngħid li m’hemmx għalfejn tkun rocket scientist  biex tkun taf għalfejn intagħżel dan is-sit. Kieku kellek taqbad bniedem fit-triq u tgħidlu li hemm bżonn isir inċineratur u tistaqsih jekk jagħżilx post fejn fih diġà qed imur il-waste kollu u hemm ukoll fih engineered landfill, fejn l-art hija diġà degredata u diġà hemm inkonvenjent u allura nistgħu innaqsu l-inkonvenjent u anke nċekknu l-użu tal-landfilling, u nipperpetwaw it-territorju li għandna, jew jekk jagħżilx post ieħor fejn irridu nagħmlu dan il-proġett kollu mill-ġdid, naħseb li jgħidlek li l-aħjar li tagħmlu huwa fl-ewwel post li semmejt. Dawn huma l-pariri li ngħatajt wara li saru ħames seduti ta’ diskussjonijiet fejn kont qed ninżamm au courant mal-affarijiet. Il-ħsieb wara dan kollu kien li jekk diġà hemm post fejn hemm dan kollu, l-ewwel naraw nistgħux inżommu kollox hemmhekk qabel ma mmorru xi mkien ieħor, ħalli b’hekk we don’t degrade somewhere else, anzi where it is already degraded, we try and uplift it. 

IĊ-CHAIRPERSON: Is-Sur Mercieca. 

IS-SUR KEVIN MERCIECA: Fuq l-issue ta’ Delimara versus Magħtab, jew versus Għawdex, jew hu fejn hu, irrid ngħid li fil-kuntest tad-daqs ta’ Malta u irrispettivament mill-irjieħat, tagħmilx l-impjant Delimara jew tagħmlux xi mkien ieħor li mhuwiex downwind, trid taħseb fuqu ħafna kieku se taqbad u taħraq l-iskart u m’intix se tittrata l-emissjonijiet. L-inċineraturi llum huma rregolati very tightly minn leġiżlazzjoni tal-EU, huma rregolati mill-ERA stess – u hawnhekk qed inkellimkom bħala ERA iżjed milli bħala membru tal-kumitat tekniku għax this is beyond ir-remit tal-kumitat – mill-International Plant Protection Convention (IPPC) fejn jinħarġu permits skont l-istess directive li wkoll jaħdmu fuq dik li ngħidulha best available technology, u ovvjament dawn il-permessi jinħarġu wara li jkun sar modelling u jkunu saru studji estensivi ta’ kif għandu jiġi operat. Jekk wieħed imur f’nofs Vienna jara li hemm inċineratur, u dawn ma joqogħdux jaraw jekk hemmhekk huwiex downwind, imma joqogħdu attenti li l-emissjonijiet tiegħu jkunu ta’ livell baxx biżżejjed biex ma jkunux ta’ dannu għas-saħħa tan-nies tal-madwar. Fil-passat meta forsi l-abatement technology ma kenitx daqshekk sofistikata kien jagħmel sens li tmur ‘l isfel għax tliet darbiet minn kull erbgħa f’Malta, ir-riħ jonfoħ ‘l isfel u allura qed tarmih ‘l hemm u mhux lejk. Però llum, meta qed tidħol f’sistema li hija tightly regulated daqshekk, il-kunsiderazzjonijiet huma differenti, fis-sens li trid tiġi mpjegata the best available technology biex tilħaq il-limiti stringent ħafna tal-EU fejn hemm direttiva speċifika dwar incineration u dwar l-emissjonijiet li huma aċċettabbli li joħorġu mill-incineration. Dik safejn għandu x’jaqsam l-operat li tirregola l-ERA. Issa qabel ma jkun sar il-proċess tal-IPPC, jiġifieri biex nirregolaw kif se noperawh, ikun sar ukoll l-EIA. Bħalissa, kif għedtilkom, beda l-iscoping, jiġifieri qed isir b’mod dettaljat x’se jiġi studjat, u fost waħda mill-iżjed affarijiet kruċjali qegħdin naraw x’se nistudjaw in terms ta’ kwalità tal-arja, x’tip ta’ modelling se jsir biex naċċertaw ruħna li nkunu nafu, mhux il-prevailing winds biss, imma fejn se tmur il-plume tal-emissjonijiet, fejn se teffettwa, eċċ. Dawk l-affarijiet se nkunu nafuhom kollha, il-proċess huwa trasparenti, id-dokumenti se jkunu available, l-EIA u l-istudji se nagħmluhom kollha available, jiġifieri kollha se jkunu fid-dominju pubbliku. Fl-ewwel round qegħdin nikkonsultaw x’se jidħol fl-istudju, wara li jsir l-istudju, jiġi reviewed mill-ERA, jiġi konkluż, u nerġgħu noħorġu perjodu ta’ konsultazzjoni ieħor, u nerġgħu npoġġuh fid-dominju pubbliku biex ikun hemm il-kummenti qabel ma jersaq għad-deċiżjoni. 

IĊ-CHAIRPERSON: Dan kollu jsir qabel ma jinbeda l-proċess tal-ippjanar? 

IS-SUR KEVIN MERCIECA: Qabel ma tittieħed id-deċiżjoni, għax jista’ jkun li jkun hemm stadju fejn il-proċess tal-ippjanar jibda in parallel mal-proċess. Però dan kollu jsir qabel mal-ERA tagħti l-opinjoni tagħha lill-PA. 

ONOR. JOSÈ HERRERA: Irrid nagħmilha ċara li l-SLR kienu rrikkmandaw siti differenti, u fosthom kien hemm il-Magħtab. Sfortunatament ir-rapport ta’ JASPERS huwa magħmul għal dipartiment internament u ma nistax nippubblikah għax inkella nkun qiegħed immur kontra l-obbligi kuntrattwali li għandi ma’ JASPERS. Fil-fatt kien hemm mistoqsija parlamentari magħmula lili fejn spjegajt li m’għandix il-permess minn JASPERS biex nippubblikah għax dak huwa magħmul għad-dipartiment. Però r-rapport ġie diskuss fil-kumitat tekniku bejn il-membri kollha li kien hemm u dan ukoll jirrikkmanda numru ta’ siti differenti, fosthom il-Magħtab. Ir-rapport ta’ SLR huwa online u tistgħu taraw eżattament fejn ġie rrikkmandat. Having said that, wieħed irid jikkunsidra wkoll, li jekk pereżempju tagħmel inċineratur 15-il kilometru ‘l bogħod, tkun trid tieħu trakkijiet bil-waste mil-landfill għall-Magħtab, u min-naħa l-oħra jerġgħu jġorru s-surplus lura għall-Magħtab.  Dawn kollha huma kunsiderazzjonijiet li wieħed irid jara. Irrid nagħmilha ċara, biex ma niġix miżinterpretat, li s-suġġerimenti lill-ERA mhumiex bilfors il-Magħtab area, hemm siti oħrajn, ma nafx fejn huma għax mhux pubbliċi għax they are not for consultation, però min irid jista’ jivverifika u jara fejn ġie rrikkmandat, għax din l-informazzjoni hija pubblika. Jiġifieri wieħed jista’ jara fejn ġie rrikkmandat. Ovvjament il-preferred site  jibqa’ il-post li diġà qed jintuża għal dan it-tip ta’ xogħol, però nothing is cast in stone. Jiena bil-loġika ngħid li jidher li ‘l hemm mexjin. U qed inkun trasparenti, m’iniex qed ngħid li għalissa ma rridx ngħid qisu xi sigriet nazzjonali. Il-loġika ta’ kulħadd tgħidlek li l-post ideali fejn isir huwa hemm, sakemm ma jkunx hemm raġuni li jekk tagħmlu x’imkien ieħor ikun se joħloq inqas inkonvenjent. Jiġifieri wieħed irid jara fejn huwa l-iktar favorevoli għall-poplu inġenerali.

IĊ-CHAIRPERSON: L-Onor. Robert Cutajar.

ONOR. ROBERT CUTAJAR: Ministru, nirringrazzjak tal-ispjegazzjoni, però l-loġika mhux dejjem taħdem f’sitwazzjonijiet bħal dawn. Dwar id-domanda li għamel riferenza għaliha ċ-Chairman, infakkrek li inti fis-7 ta’ Ottubru, 2017 irċevejt email  – għadni kif tlabt li jkolli kopja tagħha biex inkun korrett qabel nitkellem – mingħand il-kelliem ewlieni tal-Oppożizzjoni fuq l-ambjent li dakinhar kien l-Onor. Karol Aquilina... 

IĊ-CHAIRPERSON: B’talba biex niddiskutu dan is-suġġett. Dakinhar – u inti forsi għandek raġun għax ma kontx preżenti –...

ONOR. ROBERT CUTAJAR: Imma għandi kopja tal-email... 

IĊ-CHAIRPERSON: Dik l-email hija minuted.

ONOR. ROBERT CUTAJAR:  ...u rajt ir-raġunament dwar it-trasparenza li kienet għamlet l-Oppożizzjoni.

IĊ-CHAIRPERSON:  Hemmhekk kien sar dak li jien ngħidilhom delaying tactics, jew attentat ta’ devjazzjoni, min-naħa tal-Oppożizzjoni biex nużaw dan il-forum...  Huwa veru li  hawnhekk nidħlu iktar fid-dettall milli nagħmlu fil-Plenarja, u inti, kollega, taf daqsi...

ONOR. ROBERT CUTAJAR: U aktar trasparenti wkoll għax jista’ ikollok l-esperti quddiemek u tagħmel id-domandi. 

IĊ-CHAIRPERSON: Imma bl-ebda mod ma jiġġustifika l-abdikazzjoni tar-responsabilità tal-Oppożizzjoni li ma tipparteċipax f’dan il-kumitat tekniku. U jien ngħid li ċ-ċans għadu hemm għax punt importanti ħafna li ħareġ illum hu li l-Ministru  għamel appell ġenwin, fl-opinjoni tiegħi, biex l-Oppożizzjoni tagħmel is-suġġerimenti tagħha. Naħseb li lkoll f’din il-Kamra naqblu li l-iskart mhuwiex xi ħaġa politika, imma se jeffettwa lilna, lil uliedna u lil kull min għad irid jitwieled f’dan il-pajjiż. Għad hemm opportunità tad-deheb biex l-Oppożizzjoni tipparteċipa, hemm proċessi ta’ konsultazzjoni pubblika miftuħa għal kulħadd, inkluż għall-Oppożizzjoni, biex jekk aħna kapaċi naslu f’soluzzjonijiet dwar kif se nitrattaw l-iskart f’pajjiżna li jkun hemm idealment l-ikbar bażi ta’ qbil possibbli, tant l-aħjar.

ONOR. ROBERT CUTAJAR: Naqblu li din it-talba qatt ma ġiet milqugħa min-naħa tiegħek bħala Chairman ta’ dan il-Kumitat? 

IĊ-CHAIRPERSON: Dażgur li ġiet milqugħa! Mela llum x’qegħdin nagħmlu!?

ONOR. ROBERT CUTAJAR: Din it-talba saret mill-Oppożizzjoni fis-7 t’Ottubru 2017, ġimgħatejn wara li ġie mwaqqaf dan il-Kumitat.

IĊ-CHAIRPERSON: Bid-dovut rispett, inti ma kontx preżenti għal dik il-laqgħa u ma rridx ngħaddi ġudizzju dwar xi ħaġa... 

ONOR. ROBERT CUTAJAR: Kienet intbagħtet ittra lill-Kumitat li inti kont diġà Chairman tiegħu.

IĊ-CHAIRPERSON: U dik it-talba ġiet aċċettata. 

ONOR. ROBERT CUTAJAR:  Fejn hi l-laqgħa? (Interruzzjonijiet)  Imma sena wara meta l-istorja prattikament...

IĊ-CHAIRPERSON: Nappellalek tistaqsi lill-kollega tiegħek – u  hawnhekk jista’ jikkonferma l-Onor. Farrugia li kien preżenti wkoll – li kien intlaħaq qbil flimkien mal-Oppożizzjoni – jista’ ikun li forsi ntlaħaq qbil ma’ dak il-Membru imma inti għandek veduta differenti –... 

ONOR. ROBERT CUTAJAR: Mhux il-każ.

IĊ-CHAIRPERSON:  ...li se niddiskutu l-eżitu tal-kumitat proprju meta l-kumitat tekniku jlesti xogħlu. U llum kienet l-ewwel okkażjoni li kellna wara li ġie konkluż dan ir-rapport, u wara xogħol ieħor li kellu dan il-Kumitat, fejn stajna niddiskutu din il-materja. 

ONOR. ROBERT CUTAJAR: Il-pjanijiet tal-Gvern qatt ma ġew diskussi minn meta ntbagħtet din l-ittra. 

IĊ-CHAIRPERSON: Il-pjanijiet tal-Gvern huma pubbliċi...

ONOR. ROBERT CUTAJAR: L-ittra li ppreżentalek l-Onor. Karol Aquilina ilha sena u tliet xhur.

IĊ-CHAIRPERSON: Kien hemm qbil mal-Oppożizzjoni dwar...

ONOR. ROBERT CUTAJAR: Se nieqaf hawnhekk, però żgur li min qed isegwina jaf x’qed ngħidlek.

IĊ-CHAIRPERSON: Ippermettili ftit, Onor. Cutajar. Bir-rispett kollu, li tiġi hawnhekk tissostitwixxi lil sħabek li għandhom responsabbiltà li jkunu hawn u li għażlu li ma jkunux hawn – u jien ninżagħlek il-kappell li ġejt terfa’ ir-responsabilità ta’ ħaddieħor –... Kien intlaħaq qbil f’dan il-Kumitat dwar kif se naħdmu.

ONOR. ROBERT CUTAJAR: Sur President, jiena parti mill-Oppożizzjoni. L-Onor. Jason Azzopardi kiteb lill-Ispeaker – jekk m’għandekx kopja mhijiex problema tiegħi – biex jgħarrfu li jien se nkun qed nissostitwixxih b’mod uffiċjali għax jinsab imsiefer. Jekk ma nfurmawkx min-naħa tal-Uffiċċju tal-Ispeaker mhijiex problema tiegħi, però ma tistax tiċħad li bħala Chairman inti kellek ittra 15-il xahar ilu... 

IĊ-CHAIRPERSON:  Jien qed ngħidlek li inti miżinfurmat. 

ONOR. ROBERT CUTAJAR: M’iniex.

IĊ-CHAIRPERSON: Kien hemm qbil mal-Oppożizzjoni... Onor. Cutajar, jekk se tippruvaw...

ONOR. ROBERT CUTAJAR: Dan huwa suġġett importanti. 

IĊ-CHAIRPERSON: Tant hu importanti li ma pparteċipajtux fih! Tant hu importanti li kellkom opportunità tad-deheb u ma dħaltux fiha!

ONOR. ROBERT CUTAJAR: Ridna ntellgħu dan is-suġġett quddiem dan il-Kumitat 15-il xahar ilu. 

IĊ-CHAIRPERSON: Imma bix-shows  u t-teatrini ma naslu mkien.

ONOR. ROBERT CUTAJAR: Dawk inħallihom għal nies oħra li inti tafhom sew. Mhux hekk!

ONOR. JOSÈ HERRERA: Kieku dan kien xi Kumitat – u ġieli kellna kumitati hekk għax ikun jiddependi minn min huma l-Membri – li ma jagħmel xejn, ma jaħdimx, u ma jiskrutinjax, kont ngħid li dan huwa Kumitat li qiegħed hemmhekk bżar fl-għajnejn biex jiddieħak bin-nies, imma fil-verità dan il-Kumitat jiltaqa’ b’mod regolari u kull meta ssir talba għal xi diskussjoni dwar xi topic partikolari, kemm mill-Onor. Farrugia kif ukoll minn xi kelliem ieħor tal-Oppożizzjoni, dejjem niġu hawnhekk u niddibattuh fil-fond. Jiġifieri qatt ma kien hemm xi issue taħraq u għedna li ma rridux niddibattuha.

Dwar il-waste to energy, għadni ma ddeċidejtx x’se nagħmel għax appuntajt kumitat tekniku u environmental biex nara the way forward, u l-loġika tgħidlek li għandek tiddiskuti x’pożizzjoni se nieħu jien bħala Gvern wara li jsir ir-rapport.  Stajt niddiskuti ħaġa  politika sena ilu meta kont għadni ma ddeċidejthiex? Jiena mort oltre għax iddeċidejt, għedt li din hija ħaġa importanti, ma rridx ikolli politika konfrontali fl-ambjent għax dejjem hekk nimxi, stedint dak iż-żmien lill-Onor. Simon Busuttil sabiex jinnomina persuna ħalli from the initial stages l-Oppożizzjoni tkun parteċipi f’dak kollu li se niddeċiedu biex ikollna trasparenza assoluta ħalli ħadd ma jkun jista’ jgħid li ppruvajna ndaħħlu “dik” it-teknoloġija u  mhux l-“oħra”. Dan huwa investiment ta’ €150 miljun u jiena ridt trasparenza skjaċċanti. Allura, biex żgur ħadd ma jkun jista’ jgħidli xejn, ridt li jkolli wkoll is-sehem tal-Oppożizzjoni fid-deċiżjoni. Meta l-Oppożizzjoni qalet le, jiena ma ħadtx gost, però xorta stedint nies li huma environmentalists, apparti n-nies tekniċi; aktar minn hekk ma stajtx nagħmel. Issa sar ir-rapport u jekk tridu tiddibattuh, niddibattuh.  Imma jien ma stajtx niddibatti rapport qabel ma kien għandi! Naħseb li hija ħaġa loġika! 

IĊ-CHAIRPERSON: Sur Mecieca, bil-konklużjonijiet tagħkom f’dan ir-rapport – u inti semmejt il-proġett ta’ Vienna – rajtu x’mudelli oħra qegħdin joperaw f’pajjiżi oħrajn? 

IS-SUR KEVIN MERCIECA: Mhux mudelli per se. For  the record irrid ngħid li l-impjant li qed jiġi propost huwa pjuttost żgħir by European scale, u allura ridna naraw numru ta’ mpjanti simili tal-istess scale tiegħu biex naċċertaw ruħna... Ovvjament waħda mill-concerns meta jkollok iċ-ċokon huwa l-economies of scale u għalhekk ridna nkunu ċerti li jekk se nipproponu impjant ta’ din l-iskala pjuttost żgħira, hemm impjanti simili li jaħdmu b’mod tajjeb u għandna eżempji minnhom varji fl-Ewropa stess.

IĊ-CHAIRPERSON: Aktar qabel inti għedt li bħalissa tinsab għaddejja konsultazzjoni pubblika dwar it-terms of reference tal-EIA.  Sakemm fadlilha?

IS-SUR KEVIN MERCIECA: Sal-ewwel ġimgħa ta’ Jannar. Normalment iddum xahar, imma f’dan il-każ estendejniha b’ġimgħa minħabba x-shutdown. 

IĊ-CHAIRPERSON: Jiġifieri l-konsultazzjoni pubblika hija fuq it-terms of reference li se jkun hemm fl-EIA.

IS-SUR KEVIN MERCIECA: Hekk hu. 

IĊ-CHAIRPERSON: Hawn xi mistoqsijiet oħrajn? L-Onor. Godfrey Farrugia.

ONOR. GODFREY FARRUGIA: Jiġifieri wara li jagħlaq il-perjodu ta’ konsultazzjoni pubblika, l-ERA se tagħmel ir-rapport fuq dik il-konsultazzjoni, imbagħad wara r-rapport terġa’ tagħmel konsultazzjoni oħra? 

IS-SUR KEVIN MERCIECA: Le, wara din il-konsultazzjoni l-ERA tiffinalizza t-terms of reference, imbagħad ngħadduhom lill-applikant, l-applikant jikkummissjona lill-konsulenti ambjentali, il-konsulenti ambjentali jlestu l-proċess u meta jlestu l-proċess xi forma ta’ konsultazzjoni jkun hemm dejjem. 

ONOR. GODFREY FARRUGIA: Apparti dak tal-PA. 

IS-SUR KEVIN MERCIECA: Iva, jkun hemm perjodu ta’ żmien fejn... S’issa għadna ma rajniex l-istudji per se. Kulma qegħdin naraw bħalissa huwa x’se jidħol fl-istudju. 

IĊ-CHAIRPERSON: X’se jiġi studjat qabel ma nibdew...

IS-SUR KEVIN MERCIECA: It-terms of reference għall-EIA. 

ONOR. JOSÈ HERRERA: What se should be mostly worried about is that we’re running out of time. We need to move on these issues. 

IĊ-CHAIRPERSON:  Nirringrazzjakom u nirringrazzja wkoll lir-rappreżentanti tal-ERA għall-preżentazzjoni li saret. Naħseb il-mistoqsijiet kollha li saru ġew imwieġba b’mod ċar, apert u trasparenti ħafna. Punt importanti ħafna li ħareġ mid-diskussjoni li kellna llum hu li l-proċess kif mexa s’issa – u  nirringrazzjakom ta’ dan – kien wieħed trasparenti ħafna u moving forward.  Hemm il-lok u għad hemm il-lok għall-involviment ta’ kulħadd f’dan il-proċess, jiġifieri l-fatt li se jkun hemm mhux konsultazzjoni pubblika waħda imma diversi proċessi ta’ konsultazzjonijiet pubbliċi, ifisser li hemm lok fejn kulħadd jista’ jipparteċipa f’deċiżjoni importantissima għall-futur tal-pajjiż. Kif qal il-Ministru, din hija deċiżjoni strateġika importanti għal kulħadd, għalina u għal min ġej warajna, u jien inħeġġeġ lil kull min qed isegwina sabiex jipparteċipa. Nirringrazzjakom tax-xogħol tagħkom. 

Il-Kumitat huwa aġġornat għal data u b’aġenda li jiġu komunikati aktar tard. 

Fil-5:51 p.m. il-Kumitat aġġorna. 
